
● 2 февральдә Дәүләт Советы Рәисе Фәрит Мөхәммәтшин Апас районында эш сәфәрендә булып, Апас район Советы утырышыда катнашты. Чарада районның 2017 елдагы социаль-икътисадый үсеш нәтиҗәләренә йомгак ясалды һәм 2018 елга бурычлар билгеләнде. Парламент башлыгы утырышка кадәр туган як музееның яңа бинасын карады.
Музей директоры Рәмис Ногманов Дәүләт Советы Рәисенә яңа бинада палеонтология бүлеге урнашачак дип белдерде. Биредә кайчандыр бу төбәктә гомер иткән хайваннарның карачкылары куелачак. Экспонатлар белән танышканнан соң Фәрит Мәхәммәтшин муниципаль туризмга игътибар арттыру кирәклегенә басым ясады. Утырышка кадәр ул җирле товарлар куелган күргәзмә белән дә танышты.

Апас районының 2017 елдагы социаль-икътисадый үсеш  нәтиҗәләре турында  район башлыгы Рәшит Заһидуллин нотык тотты.  Ул узган елның алар өчен  уңышлы булуын билгеләп үтте.

2017 елда районда 7 миллиард сумлык продукция җитештерелгән. Бу 2016 ел белән чагыштырып караганда  9 % ка артык.

 - “Вамин“ ачык акционерлык җәмгыятенең  банкротлыкка чыкканнан соң сөт комбинаты ябылды. Шулай ук Каратун ашлык кабул итү пункытының он җитештерү коплексының туктавы районнын социаль – икътисади усешенэ тискәре йогынты ясады, - диде район башлыгы. - Бу предприятиеләр эшләп киткән очракта күрсәткечләребез тагын да яхшырыр иде".

Рәшит Заһидуллин авыл хуҗалыгы тармагының хәле турында тәфсилләп сөйләде.  Узган елда бу тармакта 2 миллиард сумлык продукция җитештерелгән. 2018 елның 1 гыйнварына мөгезле эре терлек саны 19 771 баш булган. Район башлыгы шәхси хуҗалыкларда мөгезле эре терлекнең саны артты, дип белдерде. Авыл хуҗалыгы тармагында эшләүчеләрнең уртача хезмәт хакы 19 мең сум тәшкил итә.

Рәшит Заһидуллин төзелеш, юл хуҗалыгы һәм  мәгариф өлкәләрендә  күрсәткечләрнең артуын әйтте. Әмма районда халык санының кимүе күзәтелә. Соңгы биш елда 1162 кешегә кимегән.  Район башлыгы, бу хәлдән чыгу өчен, яшь белгечләрне авылларда калдыру  буенча махсус программа кабул итү зарурлыгын белдерде.

Рәшит Заһидуллин узган елда район Советы утырышында халыктан Дәүләт Советы Рәисенә  яр буйларын төзекләндерүгә ярдәм итүгә кагылышлы берничә наказ булуын искә алды һәм аларны тормышка ашыруда ярдәм итүләре өчен республика җитәкчелегенә рәхмәт белдерде. Быел исә халык җыеннарында берничә авылда мәктәп автобуслары эшен оештыру мәсьәләсе күтәрелгән.

Район башлыгы чыгышын тыңлап фикер алышканнан соң, Апас район Советы җирле үзидарә органнарына  халыкның тормыш дәрәҗәсен төшерүгә юл куймаска тәкъдим итте.

Фәрит Мөхәммәтшин сүз алып,  республика җитәкчелегенең муниципалитетларның вәкиллекле органнарының хисап сессияләренә  бик җаваплы каравын әйтте. "Без узган елда нәрсәләр эшләнүен яисә эшләнеп бетмәвен белү,  районнарның мөмкинлекләрен  барлау өчен нәтиҗәләр ясыйбыз һәм шулардан чыгып республиканың киләчәккә социаль-икътисадый үсеш юлын тәгаенлибез", - диде ул һәм төп бурычларның ТР Президенты тарафыннан Дәүләт Советына юлламада билгеләнүен әйтте.   

Парламент башлыгы авыл хуҗалыгы тармагында керемнең 2016 елга караганда шактый артуына, 2 млрд. сумга җитүенә игътибар юнәлтте. "Бу начар нәтиҗә түгел, тышкы тирбәнешләрнең район икътисадына йогынтысы көчле булмавын дәлилли", - диде Фәрит Мөхәммәтшин. Парламент башлыгы районның икмәк җыюда да  республика дәрәҗәсеннән  артыграк булуына басым ясады - бер гектардан 36,1 центнер җыелган (ТР буенча – 32,0 ц/га).

Дәүләт Советы Рәисе район халкын Татарстанның социаль-икътисадый  үсеше нәтиҗәләре белән таныштырды. Республика икътисады үсештә, тулаем региональ продукт 2,13 триллион сум тәшкил итә,  2016 ел белән чагыштырганда үсеш - 3 процент; сәнәгать җитештерүе 2 триллион 167 миллиард сумлык;  2017 елда республикада  2,41 миллион кв.м. торак төзелгән, аның 526,1 мең квадрат метры – социаль ипотека буенча. Идел буе регионнары арасында республика төп күрсәткечләр буенча лидер булып тора. "Республикада куәтле икътисадый база төзелде, без киләчәккә ышаныч белән карыйбыз", - диде парламент башлыгы.

Фәрит Мөхәммәтшин республикада социаль программаларның уңышлы эшләвен әйтте. Узган елда 37 программа кысаларында  44 млрд. сумлык 3 122 объект төзелгән. "Без авыл җирләрендә яшәүчеләргә хезмәт күрсәтүне яхшыртуда  җитди адым ясадык. 2018 ел бюджеты шактый зур кытлык белән кабул ителүгә дә карамастан, Татарстан Президенты республиканың авыл районнарында эшләүче программаларны кыскартмау бурычын куйды", -  диде ул.

Чыгыш ахырында Дәүләт Советы Рәисе чарада катнашучыларның игътибарын 2018 елда булачак Россия Президентын сайлаулар мәсьәләсенә юнәлтте. Әзерлек барышын бөтен дөнья кызыксынып күзәтә, диде ул.  "Бу сайлаулар да, башкалары кебек үк гадел узарлар дип уйлыйм.  Президент сайлауларына без аеруча җаваплы карыйбыз", - дип йомгак ясады Фәрит Мөхәммәтшин.

Утырыш хезмәт алдынгыларын бүләкләү белән тәмамланды.

● 7 февральдә Татарстанның Дәүләт Советы депутаты Разил Вәлиев “TATZET” электрон тупланмасы турында халыкка, укытучыларга, студентларга гади тел белән мәгълүмат җиткерү кирәклеген билгеләп узды. Кичә ул татар телендәге проектларны бер мәйданчыкта туплаган платформаны тәкъдим итү чарасында катнашты.
Парламентның мәгариф, мәдәният, фән һәм милли мәсьәләләр комитеты рәисе чарага яшьләр җыелуы сөенечле күренеш булуын билгеләп узды. “Димәк, бу проблемалар киләчәккә караган проблемалар. Без милләтебезнең киләчәген кайгыртабыз. Бүгенге вазгыятьтә, туган телне укыту кискенләшкән чорда, бу бигрәк тә кирәкле мәсьәлә. Мин үзем электрон дөнья кешесе түгел, мин башка традицияләрдә тәрбияләнгән кеше. Әмма электрон дөньяны читләтеп үтә алмыйбыз, көн саен ул дөньяга кереп чыкмый булдыра алмыйбыз. Без укыган вакытта безгә ике дөнья бар, дип өйрәтә иделәр, бу дөнья һәм ахирәт дип, ә сез өч дөньяда яшисез. Электрон дөньяда безнең әле эшлисе эшләр күп”, - диде Разил Вәлиев.

Депутат берничә ел элек, ул вакытта Төркия Президенты булган Абдулла Гөлнең, татар халкын гыйлемле, алга киткән халык дип атаганын искә төшерде. Аның әйтүенчә, электрон дөньяда да шушы бәяне акларга кирәк. Тик ул компьютерның татарча атамасы халык теленә кереп китә алмавын әйтте. “Төрекләрдә бик матур сүз уйлап тапканнар, ә безнең санак сүзе кереп китә алмый. Халык кулланмый аны”, - диде.

Разил Вәлиев бүгенге проектларның темалары кызык булуын, әмма башкаларга сөйләгәндә, аңлаешлырак, гадирәк тел белән сөйләргә кирәклеген билгеләп узды. “Сез моны аңлыйсыз, әмма ләкин боларны халыкка, укытучыларга, студентларга гади тел белән сөйләү кирәк. Үзегез белгәч, бөтен кеше дә беләдер дип уйламагыз. Бу мөмкинлекләр турында мәктәпләрдә аңлатмасак, башка төрки халыклардан алга барырбызмы икән”, - диде.

“Мин бик күп сүзләрне электрон сүзлекләрдән табам, моның өчен бик зур рәхмәт сезгә. Шулай да, Дәүләт Советында без карарларны ике телдә кабул итәргә тырышабыз, эш кәгазьләре ике телдә булырга тиеш, дибез. Әмма татар телендә эшне алып бару өчен электрон мөмкинлекләр җитәрлек түгел. Бу техник мәсьәләләрне хәл итәсе иде”, - дип белдерде Разил Вәлиев.

Галим Әлфәт Закирҗанов заманча технологияләрнең мөмкинлекләре турында кызыксынып: “Дәүләт Советы утырышында татар телендә ясалган чыгышның рус теленә тәрҗемәсен шундук экранга чыгарып буламы, дип сорады. - Бәлки, киресенчә, русча чыгышның экранга татарчасын биреп буламы?” – дип кызыксынды. Разил Вәлиев сүзгә кушылып, Дәүләт Советында синхрон тәрҗемәнең бик үк яхшы булмавын, башка депутатларның канәгать булмавын әйтте.

“Әгәр бу эш башкарылса, бик яхшы булыр иде”, - диде. Техник белгечләр аңлатуынча, кеше сөйләсә, аның сөйләмен танып, текстын экранга чыгарып була, әмма бу очракта тәрҗемә дә кирәк булачак. Өстәвенә машина тәрҗемәсенең кешедән яхшырак тәрҗемә итүе икеле.

Электрон сүзлекләр булса да, аларның басма тиражын арттыру турында да сүз булды. Татар китап нәшриятында басылып чыкмаган сүзлекләрнең китапханәләрдә, китап киштәләрендә табу авыр булуы әйтелде.

Сүзлекләргә ихтыяҗ булуны Разил Вәлиев тә билгеләп узды. “Бер көнне хәтта Җир һәм милек мөнәсәбәтләре министры Азат Хамаев татарча-русча сүзлек табып бир әле, дип сорап килде. Ул да таба алмагач инде...” – диде депутат.

Разил Вәлиев 2020 елда дәүләт телләре программасының вакыты чыгуын, шунлыктан бүгеннән үк яңа программа әзерли башларга кирәклеген билгеләп узды. “Бүген яңгыраган сүзләр, тәкъдимнәр ул программага керергә тиеш”, - диде.

Искәртеп үтик, кичә Татарстанның Фәннәр академиясендә “Татар теле: зур электрон тупланма “TATZET” платформасы тәкъдим ителде. Ул татар теле сүзлекләренең электрон фонды; татар теленең электрон этнолингвистик терминологик сүзлеге; татар матур әдәбияты корпусы; “Туган тел” корпусы (күләме – әдәби кулланышта булган 150 миллионнан артык татар сүзе); татар халык сөйләшләре атласының электрон версиясе; Татарстан Республикасы топонимнары каталогы; сөйләм технологияләре ярдәмендә башкарылган эшләнмәләр һәм сөйләм интерфейслы мобиль кушымталар; тәрҗемәне автоматлаштыру өчен профессиональ SmartCat системасы; татар теленең морфологик анализторы; Microsoft Office,Microsoft Windows, Android, iOS операцион системалары өчен татарча локализация пакетлары һәм Татарстан Республикасы Фәннәр академиясе тарафыннан эшләнгән башка проектлар. Бу платформа белән Фәннәр академиясе сайтының баш битендә танышырга мөмкин.

● 8 февраль Дәүләт Советы Рәисе Фәрит Мөхәммәтшин Нурлатта эш сәфәрендә булды. Ул берничә сәнәгать мәйданында булды, җирле җитештерүчеләр чыгарган товарлар күргәзмәсен карады, Нурлат район советы сессиясе эшендә катнашты. Чарада районның 2017 елдагы социаль-икътисади үсеше буенча нәтиҗәләр чыгарылды һәм 2018 елга бурычлар куелды. Сессиядә район башлыгы Равил Кузюровның үз вазифасыннан азат итүләрен сорап язган гаризасы да каралды. Совет карары нигезендә Нурлат муниципаль районы башкарма комитеты җитәкчесе вазифаларын башкаручы итеп Алмаз Әхмәтшин билгеләнде.
Көннең беренче яртысында Фәрит Мөхәммәтшин "Төрнәс" сәнәгать паркында булып,  тегү  цехы эшчәнлеге белән танышты. Бүгенге көндә бинаның беренче катында 15 эш урыны булдырылган.  Алдагы ике елда оекбашлар җитештерүне башларга ниятләп торалар.  Ул вакытта 180 эш урыны булачак дип фаразлана.  "Төрнәс" паркында полиэтилен капчыклар чыгару,  яшелә  үстерү һәм аны консервлау юнәлешендә эшләүче дүрт резидент җәлеп итү дә ниятләнә.  Бу проектны тормышка ашыру өчен 150 миллион сум кирәк. Проект 350 эш урынына исәпләнгән. Фәрит Мөхәммәтшин  проект тормышка ашкан очракта республикада үз кулланучысын табар дигән ышаныч белдерде.

Аннан соң парламент башлыгы «ЛУКОЙЛ ЭПУ Сервис»  филиалы эшчәнлеге белән танышты һәм җирле җитештерүчеләр чыгарган товарлар күргәзмәсен карады.

Сессиядә районның 2017 елдагы социаль-икътисади үсеше һәм 2018 елга бурычлар  буенча район башлыгы Равил Кузюров чыгыш ясады.  Узган елда районнар арасында социаль-икътисади үсеш рейтингында Нурлат бер баскычка күтәрелеп 10 урынга менде.

Тулай төбәк  продукты якынча исәпләүләр буенча  44,3 млрд. сум тәшкил итә. Үсеш - 101,6 процент. Район иктисадына нефть табучылар саллы өлеш кертә.  Узган елда 2,7 млн. тонна нефть  чыгарылган.

Равил Кузюров районга  инвестицияләр җәлеп итү беренчел максатлардан дип белдерде.  Узган елда җәлеп ителгән инвестицияләр күләме - 15,9 миллиард сум.

Район башлыгы белдергәнчә, узган елда районның авыл хуҗалыгы тармагы 3,6 миллиард сумлык товар җитештергән.  Шикәргә һәм көнбагышка бәяләр төшү нәтиҗәсендә 300 миллион сум тирәсе акча керми калган. Шәхси хуҗалыкларда мөгезле эре терлек саны арткан, 10 650 баш булган. "Мини-фермалар кору буенча республика программасы зур ярдәм булды,  бу программадан барлыгы  38 гаилә, узган елда исә  17 гаилә файдаланды ", - дип билгеләп үтте район башлыгы. 

Сессиядә  район башлыгы Равил Кузюровның  үз вазифасыннан азат итүләрен сорап язган гаризасы да каралды. Ул моның сәбәбен  Татарстан Президенты Рөстәм Миңнехановның Хөкүмәттә эш тәкъдим итүе белән аңлаткан. "Көне-төне иртәдән кичкә кадәр эшләдек. Безгә нәтиҗәләр өчен оят түгел, дип ышанам. Ярдәмегез өчен рәхмәт", - дигән Кузюров.

Фәрит Мөхәммәтшин үзара салымга бәйле рәвештә, халык белән тыгызрак элемтәдә торырга киңәш итте. “Нурлатта – 2,9 миллион сум, ә республикадагы башка районнар исә уртача 3,5 миллион сумнан күбрәк акча җыйган. Районда яшәүчеләр арасында аңлату эшләрен яхшырак оештырырга кирәк”, – диде парламент җитәкчесе. Ул Хөкүмәт эшенә күчүче Кузюровка район башлыгы вазыйфасында нәтиҗәле эшчәнлеге өчен рәхмәт сүзләрен  җиткерде.

Сессиядә Алмаз Әхмәтшин Нурлат муниципаль районы башкарма комитеты җитәкчесе вазифаларын башкаручы итеп билгеләнде. Алмаз Әхмәтшин чыгышы белән Нурлат районыннан.

Фәрит Мөхәммәтшин, Татарстан Президенты тәкъдиме белән, Алмаз Әхмәтшинның Нурлат районына эшкә җибәрелүен әйтте. "Миңа күрсәтелгән ышаныч өчен рәхмәтемне белдерәм. Нурлат районы һәрвакыт югары потенциалы белән аерылып торды. Республика җитәкчелегенең һәм район халкының районга карата югары планка куюы объектив та. Безнең район өметләрне һәрвакыт аклап килде. Киләчәктә депутатлар корпусына, район активына таянып, югары күрсәткечләргә ирешергә тырышырбыз", - дип белдерде Алмаз Әхмәтшин.

Фәрит Мөхәммәтшин үз чыгышында Нурлат районының республика "президенты" программаларында актив катнашуын билгеләп үтте.

● 8 февральдә Мәгариф, мәдәният, фән һәм милли мәсьәләләр комитеты утырышында Дәүләт Советы Президиумының 2017 елның 27 гыйнварыннан «Ватаным Татарстан» һәм «Республика Татарстан» газеталары редакцияләре эшчәнлеге турында» карар үтәлеше мәсьәләсе күтәрелде.
Газеталарның баш мөхәррирләре Миңназыйм Сәфәров һәм Александр Латышев редакцияләр эшчәнлегенә һәм үзләрен борчыган проблемаларга тукталды.

Иң элек, «Татмедиа» Республика матбугат һәм гаммәви коммуникацияләр агентлыгы җитәкчесенең беренче урынбасары Эльвира Әхмәтова «Республика Татарстан» һәм «Ватаным Татарстан» газеталарының республиканың рәсми басмалары булуын искәртте. Газета битләрендә законнар, норматив-хокукый актлар нәшер ителүен билгеләп узды. 2018 елның беренче яртыеллыгында «Республика Татарстан» газетасының көндәлек тиражы 5 107 данә, атналык тираж 24 мең 630 данә булган. «Ватаным Татарстан» газетасының көндәлек тиражы 3 мең 867 данә, атналык тираж 13 561 данә тәшкил итә.

Вакытлы матбугатка язылу тиражлары кимесә дә, Эльвира Әхмәтова бу басмаларның берәмләп сату күләмнәрен үстерүләрен билгеләп узды. Сату нокталары аша «Республика Татарстан» газетасының 200, «Ватаным Татарстан»ның 130 данәсе таратылуын әйтте. «Бүген газета редакцияләре сайтларын да үстерә. «Ватаным Татарстан» газетасы сайтына аена 25 мең кеше керә, алдагы ел белән чагыштырганда, үсеш 8 проценттан гыйбарәт.

«Республика Татарстан» газетасы сайтына аена 120 мең кеше керә, бу сан узган ел дәрәҗәсендә калган», - диде ул. Эльвира Әхмәтова сайтларның мобиль версияләре эшләнгәнен әйтте. Ул быел «Ватаным Татарстан» газетасы сайтын яңарту буенча эш көтелгәнен белдерде.

«Республика Татарстан» газетасы редакциясендә 51 кеше эшләвен, шуларның 18 се иҗат кешеләр булуын, «Ватаным Татарстан» газетасында 47 кеше эшләвен, шуларның 21 е иҗат белән шөгыльләнүен билгеләп узды.

Баш мөхәррирләр уртача айлык хезмәт хакы түбән булуы проблемасын күтәрде. «Укытучылар, табибларныкы артты, ә журналистлар шул урында калды. Болай булса, коллективтан талантлы журналистлар китәчәк. Бездә, әйтик, штат берәмлеге буенча 71 кеше эшләргә тиеш, ә чынлыкта 51 кеше эшли. Әмма аның кадәр кеше җыйсаң, хезмәт хакы кимиячәк», - диде.

Утырышта катнашучылар, аерым алганда, депутат Артем Прокофьев «Ватаным Татарстан» һәм «Республика Татарстан» газеталарына социаль челтәрләрдә эшне җанландырырга киңәш итте. Эльвира Әхмәтова СММ- менеджер штат берәмлеген кертү мәсьәләсе торуын әйтте. «Бу сораулар белән шөгыльләнәбез», - диде.

Комитет рәисе Разил Вәлиев күтәрелгән проблемаларны республика җитәкчелегенә җиткереп карарбыз, дип белдерде. «Әмма сездә дә проблемалар бар. Редколлегия актив эшләвен күрмим мин. Лингвист, филологларны чакырып булла, анализ ясасыннар. Без традицион басмалар белән бик үк дөрес эшләмибез. Әгәр авыру кешегә «син үләсең» дип торсаң, ул тизрәк үләчәк. Киресенчә, яшәргә ярдәм итәргә кирәк. Газеталар үлә дигән сүзләрне гел кабатлап тору кирәкми. Алар хосписка эләкмәсен өчен ярдәм итәргә кирәк. Япониядә, әйтик, басма варианты да, электрон варианты да яхшы гына эшли», - диде Разил Вәлиев.

Галим Индус Таһиров сүз алып: «Безнең газеталарга активлык, кыюлык җитми», - диде.

Утырышта Татарстан авылларында почта элемтәсе бүлекләре хакында да сүз барды. Аларның  70 процентка якыны нәтиҗәле эшләми. Бу мәсьәлә кайбер авылларда хат ташучылар булмаганлыктан, газеталарның тиражы төшү белән бәйле рәвештә кузгатылды. Хат ташучыларның нәтиҗәле эшләмәве тиражга суга. Әлеге проблема турында “Ватаным Татарстан” газетасы баш мөхәррире Миңназыйм Сәфәров сөйләде.

Миңназыйм Сәфәров газета редакциясе хезмәткәрләренең үз укучылары белән очрашып торуын билгеләп узды. Әтнә районында шундый очрашуларның берсендә газетага язылу ике мәртәбә кимегәнлеге ачыкланган. Баш мөхәррир сүзләренчә, элек анда авылларда бер хуҗалык 4-5 басмага язылган булган. Хәзер инде атнага бер тапкыр чыга торган район газетасын да алдырмый башлаганнар, чөнки ул вакытында килми. Очрашуда, хат ташучы 7 мең сум акчага эшләп йөрергә риза түгел, дип белдергәннәр. “Бу инде Әтнәдә генә түгел, башка районнарда да күзәтелә. Бу проблеманы ничектер хәл итәргә кирәк”, - диде.

“Почта России” федераль почта элемтәсе идарәсе филиалы “Татарстан почтасы” директоры урынбасары Светлана Гришина Татарстанның почта элемтәсе бүлекләрендә көн дә 8,5 мең хезмәткәр эшләвен әйтте. “Проблемалар бар. Без аларны “Татмедиа” агентлыгы белән хәл итәбез. Шулай да, Татарстан тиражлар күләме буенча Россиядә алдынгы позициядә”, – диде ул. Светлана Гришина авылларда хат ташучыларны билгеләү җиңелләрдән булмавын әйтте. Пенсионерларга авыллар арасында йөрү авыр, ә хезмәт хакы 7 мең сум булуы аларның тулы ставкада эшләмәве белән бәйле, ди ул.

Комитет рәисе Разил Вәлиев почта бүлекләре эшенә шикаятьләр күп булуы белән килеште. Ул авылларда яшәүче өлкәнрәк буын вәкилләренең басма матбугатны укуга бик ияләшкән булуын билгеләп узды. Электрон версияләре булса да, газеталарның басма вариантының тиражларын саклап калырга кирәклеген ассызыклады.

● 9 февраль. Фәрит Мөхәммәтшин янә Татарстан халыклары Ассамблеясы Советы рәисе итеп сайланды. Бүген Казанда Ассамблеяның IV хисап-сайлау конференциясендә күпчелек тавыш белән шундый карар кабул ителде.
ТР Дәүләт Советы Рәисе Фәрит Мөхәммәтшин үзенә күрсәтелгән ышаныч өчен рәхмәт белдерде. Ул моңа кадәр дә башкарган иҗтимагый эшчәнлекнең әһәмиятен яхшы аңлавын искәртте.

«Алдагы өч елда да шулай ук нәтиҗәле эшләрбез һәм уңышларга ирешербез дип уйлыйм», - диде Фәрит Мөхәммәтшин.– Бу бер күтәреп чыгып мәңгегә хәл итеп куя торган мәсьәлә түгел. Даими, эзлекле шөгыльләнмәсәң, милләтара кытыршылык​лар килеп чыгуы, гел уйламаган, көтмәгән җирдә конфликтлар пыскып ятуы ихтимал. Милли-мә​дәни оешмаларны бер түбә астына җыеп, республикабызда яшәүче халыкларның көнкүрме​шен, сулышын тоеп тору өчен оештырдык та инде без Татарстан халыклары ассамблеясын. Менә күр​кәм генә эшләп киләбез".

Республикабызда яшәү​че халыкларның милли-мә​дәни оешмаларының, эшләү, яшәү, уку өчен килеп төп​лә​неп калган, шактый еллар яшә​гән башка халык вәкил​ләре оештырган милли-мә​дә​ни мөхтәриятләрнең хәле​нә керү, булышу –  гражданлык җәмгыятен үстерүнең ышанычлы юлы да ул. “Узган ел республикабызда 278 мең мигрантның исәпкә куелуы Татарстанның җәлеп итү көче арта бару турында сөй​ли. Җәмгыяви-икътиса​дый күрсәткечләре кызыктыргыч булган төбәкләргә мигрант​лар​ның шушылай агылуы гаҗәп түгел. Без эш, яхшырак тормыш шартлары эзләп килүчеләрнең хокукларын яклау буенча эз​лек​ле эшлибез. Милли оешма җитәк​челәрен җыеп, “түгәрәк өс​тәл” янында сөйләшүләр үт​кә​рергә дип, район хаки​миятләренә мөрәҗә​гать итә​без. Соңгы елларда милли-мәдәни оешмалар​ның эш​чәнлеген активлаштыру максатында Хөкүмәте​без грантларын оту мөмкин​леге артты. Быел әлеге максатка ике мәртәбә күбрәк акча би​ре​ләчәк. Ни кызганыч, кайбер милли-мәдәни оешмалар әле һаман сүлпәнлек күрсәтә. Елына 3-4 чара уздыру белән чикләнгәннәр дә бар”, – дип сөйләде үз чиратында ассамблея советының башкарма комитеты рәисе Николай Владимиров.

Узган өч елда  республикабыздагы Халыклар дуслыгы йортлары өчкә артып, сигезгә җиткән. Бурят, абхаз милли-мәдәни оешмалары барлыкка килгән. Байтак кына районнарда үзбәк, таҗик мөхтәриятләренең бүлекчә​лә​ре оешкан. “Озак та үтмәс, күпчелек районнарда Халык​лар дуслыгы йортлары пәйда булыр”, – дигән ышаныч белдерде бу уңай​дан Н.Владимиров.

Ревизия комиссиясе хисап нотыгын тыңлаганда, юл чыгымнарына акчаның ике-өч мәртәбә артык тотылуына күпләр игътибар ит​кән​дер. Бу җәһәттән, тарихи ватаныбыз белән элем​тәләрне ныгыту турында кайгыртуыбызны да онытмасагыз иде, дип акланырга тырышты кайбер оешма вәкилләре. “Сез бу акчаны, беренче чиратта, республикабыз эчендә сәфәр йөрүләргә тотарга тиешсез. Ватаныгыз белән элемтә​ләр​не саклау, ныгыту өчен без башка чыганаклардан акча табарбыз. Әгәр республикабыз районнарында филиалларыгыз артса, бәл​кем без дәгъ​валарны монда яңгыра​тып та тормас идек”, – дип киңәш итте аларга Фә​рит Мөхәм​мәтшин.

Казан шәһәренең күп милләтле якшәмбе мәктәбе җитәкчесе Маринэ Хухунашвили үз чыгышында укучы балаларның шәһәребездә, республикабызда уздырыла торган һәр төрле концерт-фестивальләрдә актив катнашуын әйтте. Фәрит әфәнде моңа җавап итеп: “Күп төрле чараларда катнашу белән мавыкмасагыз иде. Мәктә​бегездә укыган балалар туган телләрен – чуаш, грузин, әзә​ри, мари, удмурт, мордва телләрен белеп, өй​рәнеп чыкмый икән, эшләве​гезнең мәгънәсе әллә ни зур булмас”, – дип искәртте. Маринэ ханым моңа каршы: “Без бит өстәмә белем бирү системасына карыйбыз, югарыдан килгән таләп-боерык​ларга буйсынмый булдыра алмыйбыз”, – дип җавап кайтарды. “Мәгариф министрлыгы бе​лән сөйләшербез. Сез​нең төп вазифагыз – туган телләрне өйрәтү”, – дип тынычландырды аны ассамб​лея советы рәисе. Ассамблея советына физик әгъза буларак кабул ителгән мәгариф һәм фән министры Рафис Бор​һанов моны мыегына чолгап куйгандыр дип өмет​ләник.

Биредә башкалабыздагы Халыклар дуслыгы йорты​ның эшчәнлегенә аерым тукталып китсәк тә урынлы булыр. Интернет мөмкинлек​ләрен яхшы кулланганга, аның порталына кереп кызыксынып укып баручылар елдан-ел арта бара. Хәзерге вакытта ул 46 сайтны бер​ләштерә. Соңгы вакытта порталга ай саен уртача 37 мең кеше керә башлаган. Узган ел анда кереп, ассамблея эш​чән​леге белән ярты миллионлап кызыксыну очрагы теркәл​гән. Биредә дүртенче ел эш​ләп килүче, балаларга белем-мәдәният бирүче “Дус​лык һәм татулык дәрес​ләре” проекты кысасында үткәрелгән чараларда 25 мең бала катнашкан. Хәзер әлеге дуслык дәресләренең ничек үткәре​лүен күрергә Мари Иле, Удмуртия республикаларыннан да киләләр башкалабызга. Казаннан күреп, әле​ге дәресләрне Алабуга, Чаллы, Менделеевск, Яңа Чишмә, Нурлат, Чистай районнарында да үткәрә башлаганнар.

– Ассамблея эшчәнлеге елдан-ел киңәя барганга, башкалабыздагы Халыклар дуслыгы йорты биләгән мәйданны киңәйтү зарурлыгы туды. Бинабызда моңа мөмкинлек бар, – ди әлеге уңайдан Дуслык йорты директоры Ирек Шәрипов. Шәт моннан соң  Дуслык йортындагы һәр милли-мәдәни оеш​маның үз бүлмәсе булыр. Милли оешмалар саны әле бит артып, ишәеп тә тора. Шуны да онытмыйк.

● 12 февральдә  Дәүләт корылышы һәм җирле үзидарә комитеты әгъзалары Татарстанның эре шәһәрләрендә хакимият башлыкларын турыдан-туры сайлау турындагы канун проектын кире какты. Канун проектын депутатлар Хафиз Миргалимов, Артем Прокофьев һәм Александр Комисаров әзерләгән булган.
Хәзерге вакытта республикада шәһәр һәм муниципаль район башлыклары җирле дума һәм советлар тарафыннан үз составларыннан сайлана.

Документ авторларының берсе булган Артем Прокофьев “Татарстан Республикасында җирле үзидарә турында”гы "Татарстан канунының 22 һәм 24 маддәләренә үзгәрешләр кертү турында”гы канун проекты җирле үзидарәгә муниципаль район органнарын формалаштыру һәм район башлыкларын сайлау тәртибен билгеләгәндә күбрәк мөстәкыйльлек бирүне күз алдында тотып эшләнгәнен әйтте.

Татарстан Дәүләт Советы Хокук идарәсе чыгарган нәтиҗәдә канун проектының муниципаль берләшмә башлыкларын сайлауда бердәнбер мөмкин вариант итеп муниципаль сайлауларда гомуми тигез һәм туры сайлау хокукы нигезендә сайлануы каралганлыгы әйтелгән. Шул ук вакытта 2003 елның 6 октябрьдәге Федераль канун нигезендә район башлыклары субъект кануны нигезендә яисә конкурс нәтиҗәләре буенча конкурс комиссиясенә тәкъдим ителгән кандидатлар исемлегеннән сайлана.

Фикер алышу бик кызу барды. Нәтиҗәдә, Татарстан Республикасы Дәүләт Советының Дәүләт корылышы һәм җирле үзидарә комитеты Татарстан Республикасы Дәүләт Советына канун проектын кире кагуны тәкъдим итте.

● 12 февральдә Дәүләт Советы Рәисе Фәрит Мөхәммәтшин Чүпрәле районында эш сәфәрендә булды һәм район Советы утырышында катнашты. Утырышта 2017 елда башкарылган эшләргә йомгак ясалды. Депутатлар район башлыгы Александр Шадриковның гаризасын карап, аны вакытыннан алда вазыйфасыннан азат иттеләр. Чүпрәле районы башкарма комитеты җитәкчесе вазифаларын башкаручы итеп Марат Гафаров билгеләнде. 
Утырышка кадәр Фәрит Мөхәммәтшин "Чүпрәле" сәнәгать паркында булып «Формпласт» предприятиесе эшчәнлеге белән танышты. Биредә полимердан әйберләр, шул исәптән балалар уенчыклары ясыйлар.  Биредә җиде кеше эшли, хезмәт хакы 16 мең тирәсе.

Предприятиенең  техник директоры Альберт Хәйруллин быел Россиядә узачак Футбол чемпионаты алдыннан өстәл футболын чыгарырга ниятләүләрен әйтте. Алга табан җитештерү куәтен арттырачакбыз, андый мөмкинлегебез бар, диде ул.

“Кадрлар ротациясе бара. Татарстан Президенты сезнең район башлыгы  Александр Шадриковны Хөкүмәткә эшкә чакырды. Бу югары бәя, - диде район Советы утырышында Дәүләт Советы Рәисе Фәрит Мөхәммәтшин. Ул район халкын  Чүпрәле районы башкарма комитеты җитәкчесе вазифаларын башкаручы итеп тәкъдим ителгән Марат Гафаров белән таныштырды. 

Марат Гафаров 1977 елның 22 апрелендә Яшел Үзәннең Карашам авылында туган. 2004-2005 елларда Татарстан Нурлат районы хакимияте башлыгының икътисад буенча урынбасары, 2006 елда Нурлат районы башкарма комитеты җитәкчесе. 2006-2009 елларда Татарстан Президенты Аппаратының оештыру бүлегендә баш референт, Татарстан Президентының Территорияләр белән эшләү идарәсендә баш киңәшчесе. 2009-2010 – Татарстан Азнакай районы башкарма комитеты җитәкчесе. 2010 елда Татарстан Балык Бистәсе башкарма комитеты җитәкче итеп билгеләнгән. 2014 елның 31 декабреннән Хезмәт һәм халыкны эш белән тәэмин итү министрының беренче урынбасары булган.

Александр Шадриков үз чыгышында  авыл хуҗалыгы  комплексының район икътисадында нигез булып торуын әйтте. Бу тармакта эшләүче халыкның 14 проценты хезмәт куя.  «Безнең төп бәла  эшкәртү тармагы булмау.  Бүген без чимал түгел, бәлки продукция сатуга йөз тотарга тиешбез. Киләчәктә без кырдан җыеп алганны сатып алучыга үзебез сатарга тиеш», - диде Александр Шадриков һәм районда  2018 елны  кооперацияне үстерү елы дип игълан итүләрен әйтте.

Докладчы шулай ук авыл хуҗалыгы комплексы өл​кәсен үстерүдә кыенлыклар тудырган проблемалар арасыннан квалификацияле кадр​лар җитмәүне дә бил​геләп үтте. Бүген респу​бликаның профильле вузларында Чүпрәле районыннан 70кә якын студент белем ала. Әмма соңгы биш ел эчендә тармакка нибары ун кеше кайтты, дип ачынып сөйләде Александр.Шадриков.

2017 елның гыйнвар-декабрь айлары өчен рес​публика муниципаль бе​рәм​лекләренең социаль-икъ​тисадый үсеш рейтингында Чүпрәле районы – 34 нче урында. Район хакимияте башлыгы 2016 елдагыга караганда 8 урынга түбәнгә “тәгәрәү”нең сәбәбен авыл хуҗалыгы продукциясен сатып алу бәяләренең арзан булуы белән аңлатты.

Фәрит Мөхәммәтшин, уты​рышка йомгак ясап, Чүпрәле районының Татарстан икътисадына үзеннән лаеклы өлеш кертүен әйтте. "Чүпрәле районы үз үсешендә  тагын бер саллы адым ясады"- диде парламент башлыгы.

Чүпрәле районы үзара салым җыюда уңай нәтиҗәләр биргән. 2017 елда  8 млн. сум акча җыйналган. Бер кешедән 500 сум дигән сүз. "Сез халыкка бу эшнең ни дәрәҗәдә мөһим булуын аңлата алдыгыз. Кешенең бу эштә катнашуы тәрбияви әһәмияткә ия. Сез җыйган 500 сумга республика дүрт тапкыр күбрәк  акча биреп, күп кенә мәсьәләләрне хәл итәргә була" - диде Фәрит Мөхәммәтшин.

Утырыш тәмамлангач, Фәрит Мөхәммәтшин муниципалитет башлыкларын министр вазифасына күчерү вазгыятенә аңлатма бирде.

“Район башлыкларының Татарстан Хөкүмәтенә эшкә күчүе табигый хәл. Озак вакыт, биш яки аннан да күбрәк ел җитәкче район башлыгы вазифасында чыныгып, республика шәһәрләрендә зур тәҗрибә туплый. Шулай итеп, Нурлат районы башлыгы Равил Кузюров урман хуҗалыгы министры, ә Чүпрәле районы башлыгы Александр Шадриков экология һәм табигый ресурслар министры булды”, - диде республика парламенты җитәкчесе.

Фәрит Мөхәммәтшин әйтүенчә, Татарстан Президенты кандидатураларны эшлекле кешеләр арасыннан сайлап ала.

● 13 февральдә Бишенче чакырылыш Татарстан Республикасы Дәүләт Советының утыз бишенче утырышы 20 февральдә була. Бу хакта бүген Татарстан парламенты башлыгы Фәрит Мөхәммәтшин рәислегендә узган президиум утырышында мәгълүм булды.
Аның көн тәртибенә 36 мәсьәлә, шул исәптән 15 республика законы проекты, 10 федераль закон проекты һәм Ленинград өлкәсе Законнар чыгару Җыенының бер закон инициативасы кертелгән.

Дәүләт Советы Секретаре Лилия Маврина билгеләп үткәнчә, 14 закон проекты беренче укылышка әзерләнгән. Аерым алганда, бюджет кредитларын реструктурлаштыруны, шулай ук аларны түләүне 2024 елга кадәр кичерүне күздә тоткан республика бюджетына федераль бюджеттан кредитлар бирү турында өстәмә килешүләрне раслау хакында закон проекты. Шулай ук Гаилә һәм Бюджет кодексларына үзгәрешләр керткән закон проектлары һ.б. беренче укылышта карап тикшереләчәк.

Парламентчылар контрольлек вәкаләтләрен башкару кысаларында 2010 елга полиция эшчәнлеге турында Татарстан Республикасы буенча эчке эшләр министрының, шулай ук ТР Президенты каршындагы Эшмәкәрләр хокукларын яклау буенча Вәкаләтле вәкил, Кеше хокуклары буенча Вәкаләтле вәкил чыгышларын тыңлаячак.

Президиум утырышында Дәүләт Советының 2018 елдагы эшен оештыру буенча чараларының Үрнәк планы кабул ителде. Дәүләт Советы Рәисе тәкъдиме белән Планга гражданнарны законнар иҗат итү процессына җәлеп итүгә юнәлдерелгән “Законнарны бергә язабыз!” дигән парламент проекты кертелгән. “Республикабызда яшәүчеләр белән очрашуларда сайлаучыларның закон проектларын эшләүдә яки гамәлдәге законнарны яхшыртуда катнашу теләге күренә, – дип басым ясап әйтте Фәрит Мөхәммәтшин. – Әлеге проект сайлаучыларыбызга якынрак булу мөмкинлеге бирәчәк. Яхшы законнар бергә языла”.

● 13 февральдә  ТР Дәүләт Советы Рәисе, Европа Советының Җирле һәм региональ хакимиятләре конгрессының шәрәфле әгъзасы Фәрит Мөхәммәтшин Казанның Гимнастика үзәгендә 15 яшькәчә үсмерләр арасында бадминтон буенча Европа команда чемпионатын ачу тантанасында катнашты.
Фәрит Мөхәммәтшин ярышта катнашучыларны һәм кунакларны республика җитәкчелеге исеменнән сәламләп, Бадминтон буенча Европа конфедерациясенә, Россиянең Бадминтон буенча милли федерациясенә инде өченче мәртәбә Казанда чемпионат уздыруга ышаныч күрсәткәннәре өчен зур рәхмәт белдерде. «Бадминтон елдан-ел популяр була бара, катнашучылар саны арта. Киләчәктә дә күпләр яраткан  бу  спорт төрен  игътибар үзәгендә тотарбыз дип уйлыйм. Без инде республикадан  читтә дә танылу алган үз спортчыларыбызны үстердек», – диде Фәрит Мөхәммәтшин һәм ярышларда зур уңышлар теләде.

Россиянең Бадминтон буенча милли федерациясе Президенты Сергей Шахрай, бу чемпионатның  тарихка керәсен әйтте, дөньяда беренче тапкыр космик орбитада бадминтон буенча матч узган. Галәмдә, Җирдән 400 чакрым биеклектә космонавтлардан ике төркем бадминтон уйнаган. «Хәзер без, бадминтон – олимпия спорты гына түгел, бәлки спортның космик төре дә, дип әйтә алабыз», – диде ул. Сергей Шахрай үз чыгышында «Казан Европа бадминтоны башкаласы» дип басым ясады.

Сергей Шахрай Европа чемпионатында катнашучыларга Россия Хөкүмәте рәисе Дмитрий Медведев телеграммасын да җиткерде.

“Быел Казан янәдән дөнья һәм Европа беренчелеге, Олимпия уеннары җиңүчеләрен һәм призерларын, шулай ук үз осталыкларын әле күрсәтергә җыенучыларны һәм җиңү баскычына күтәреләчәкләрне каршылый. Бадминтон Россиядә бик популяр. Теләсә кайсы спорт төре кебек үк, бадминтон характер һәм җиңүгә омтылыш тәрбияли, яхшы физик формада булырга ярдәм итә”, — диелгән Дмитрий Медведев котлавында.

Бадминтон буенча ир-атлар һәм хатын-кызлар командалары арасында Европа чемпионаты Казанда 13 февральдә башланып, 18 февральдә төгәлләнә. 

Чемпионатта катнашу өчен Казанга дөньяның 37 иленнән  500дән артык  спортчы килде. Ярышларда  39 халыкара һәм  36 милли хөкемдар эшләячәк.

● 14 февральдә  "ТИСБИ" идарә университеты базасында “Татарстан – Новый Век” – “Татарстан – Яңа Гасыр” республика иҗтимагый хәрәкәтенең Югары советы күчмә утырышы узды. Аны Дәүләт Советы Рәисе, хәрәкәтнең Югары советы рәисе Фәрит Мөхәммәтшин үткәрде.
Утырышта “Татарстан – Яңа Гасыр” хәрәкәте Югары советы әгъзалары, Татарстан муниципаль берәмлекләре башлыклары урынбасарлары, территориаль бүлек советлары рәисләре һәм яшьләр секторы җитәкчеләре, хәрәкәтнең зона координацион советы рәисләре катнашты.

“Татарстан – Новый Век” – “Татарстан – Яңа Гасыр” хәрәкәте әгъзалары утырышта өч мәсьәләне карады. Хәрәкәтнең Югары советы рәисе Фәрит Мөхәммәтшин Россия Федерациясе Президенты сайлаулары буенча “Татарстан – Яңа Гасыр” хәрәкәте сайлау кампаниясендә бурычлары турында чыгыш ясады. Ул республиканың муниципаль берәмлекләрендә хәрәкәт активистлары сайлау кампаниясендә актив катнашыр, дип өметләнүен белдерде. "Татарстан Республикасы Президенты Рөстәм Миңнеханов үз алдына һәм республика алдына куя торган максатлар һәм бурычлар сайлау чорында әзерлек һәм актив эшләү башлангычы өчен җирлек булыр, дип уйлыйм”, дип билгеләп үтте ул.

Татарстан сайлаучыларының барлык дәрәҗәдәге сайлауларда актив катнашуы республиканың иҗтимагый-сәяси тормышында иң мөһим традицияләрнең берсе, диде Фәрит Мөхәммәтшин.

Дәүләт Советы рәисе республиканың сәнәгать, нефть химиясе, авыл хуҗалыгы, төзелеш, медицина һәм ваклап сату сату тармакларында казанышлары турында сөйләде.

Фәрит Мөхәммәтшин журналистларның сорауларына җавап биреп, республикадагы һәм илдәге сәяси вакыйгаларда актив катнашучы “Татарстан – Яңа Гасыр” хәрәкәте эшчәнлегенә югары бәя бирде. “Бер генә сайлау кампаниясе дә “Татарстан – Яңа Гасыр” хәрәкәте катнашыннан башка узмый. Без, бөтен җәмгыять, хакимият органнары һәм сәяси партияләр алдына бу сайлау кампаниясен закон кысаларында гадел һәм чиста оештыру бурычын куяр өчен, тагын бер тапкыр җыелдык. Әлбәттә, территориаль һәм участок сайлау комиссияләрендә “Татарстан – Яңа Гасыр” хәрәкәтеннән вәкилләр ярдәм итәчәк”, - дип тәмамлады чыгышын Фәрит Мөхәммәтшин.

● 15 февраль Казан университетының Югары журналистика һәм медиакоммуникацияләр мәктәбендәге бер аудиториягә журналистика факультетының беренче деканы Флорид Әгъзамов исеме бирелде. Әлеге вакыйгага багышланган тантанада ТР Дәүләт Советы Рәисе урынбасары, ТР Журналистлар берлеге рәисе Римма Ратникова катнашты.
Тантанада чыгыш ясап, Римма Ратникова Флорид Әгъзамовның Казан журналистика мәктәбенә нигез салуга һәм үстерүгә керткән шаять зур өлешен билгеләп үтте. "Казан университетында журналистлар әзерләү системасының бик югары дзрзҗздз булуы белән без барыбыз да горурланабыз, - диде ул. - Факультетны иәмамлаган йөзләгән белгеч республикабызның һәм илебезнең массакүләм мәгълүмат чараларында эшли. Флорид Әгъзамов башлап җибәргән традицияләрнең хәзер дә дәвам итүе куандара".

Римма Ратникова, әлеге чараны оештыручыларга һәм катнашучыларга рәхмәт белдереп, бүген ачылачак Халыкара "Әгъзамов укулары" фәнни конференциясенә уңышлар теләде.
● 15 февраль 
"Югары сыйфатлы орлыклар белән Татарстанның барлык районнарын тәэмин итәргә, продукция белән республикадан читкә дә чыгарга кирәк". Әлеге бурычлар турында Татарстан Республикасы Дәүләт Советы рәисе Фәрит Мөхәммәтшин Тукай районында орлык заводында булганда әйтте. 

“Элиталы орлык фондыннан башка югары күрсәткечләргә ирешеп булмый”, - дип билгеләп үтте ул предприятие хезмәткәрләре белән аралашканда.

Новотроицкидагы орлык заводы бүгенге көннән башлап җәмәгать эшлеклесе Йолдыз Кормашев исемен йөртәчәк. Биредә инде алты ел дәвамында бодай, арпа, борчак, люпин, рапс һәм башка авыл хуҗалыгы культуралары орлыклары җитештерелә. Предприятие тәүлегенә 600 тонна орлык эшкәртергә сәләтле һәм ул “завод – басу”принцибында эшли. Җитештерүдән тыш, заводның 27 мең гектарда үзенең орлык сынау басулары бар.

Татарстан Дәүләт Советы Рәисе Тукай районына эшлекле сәфәр вакытында орлык заводында булганнан соң, ул авыл хуҗалыгы хезмәткәрләре белән аралашты, җирле җитештерүчеләр ярминкәсе белән танышты, районның хисап сессиясендә катнашты.

Тукай районы республикада муниципаль берәмлекләрнең со​циаль-икътисадый үсеше гомуми рейтингында дүртенче урында һәм авыл районнары арасында – алдынгы урыннарның берсен би​ләп тора. Район узган елны сәнә​гатьтә, шулай ук авыл хуҗалыгы өлкәсендә уңай күрсәткечләр бе​лән төгәлләгән.

Хисап сессиясендә Тукай районы башкарма комитеты җитәкче​се Фаил Камаев әйтүенчә, район республикада ит җитештерү буенча беренче урында бара. Биредә 79 фермер һәм 23,5 шәхси ярдәмче хуҗалык бар. Крестьян-фермер хуҗалыклары һәм шәхси ярдәмче хуҗалыклар барлыгы 410 миллион сумлык авыл хуҗалыгы продукциясе җитештергән.

Фәрит Мөхәммәтшин район​ның узган елдагы эш йомгакларын тулаем югары бәяләде. Парламент башлыгы билгеләп үткәнчә, бүген Тукай районы күрсәткечләрне бәяләүнең төп критерийлары буенча – алдынгы урыннарда. Әмма хәл кылуны таләп иткән мәсь​ә​ләләр дә юк түгел. Әйтик, Круглое Поле кебек кайбер зур авылларда канализация челтәрләре тузган.
Көннең икенче яртысында Дәүләт Советы Рәисе Фәрит Мөхәммәтшин эшлекле сәфәрен Зәй районында дәвам итте, район советы эшендә катнашты.
Парламент башлыгы иң элек “Заман” сәнәгать мәйданчыгы (территориясендә республикада иң зур элеватор төзелеп килә) белән танышты. Ул шулай ук капиталь төзекләндерелгәннән соң узган елның сентябрендә ачылган “Энергетик“ мәдәният йортында булды. Фәрит Мөхәммәтшин иҗат коллективлары эшчәнлеге белән танышты һәм яшь спортчылар белән аралашты.

Мәгариф, спорт, мәдәният, яшьләр идарәләре эшчәнлеге һәм районның йөзен билгеләүче предприятиеләрнең 2017 елдагы хезмәт нәтиҗәләре турында сөйләүче стендлар янында Фәрит Мөхәммәтшин игътибарын Зәй шәһәренең шикәрдән ясалган макеты аеруча җәлеп итте. Шикәр комыннан ГРЭС торбалары белән җем-җем утлардан балкып утыручы ак шәһәр макеты эшләү идеясы мәдәният идарәсе белгечләренеке булса, идеяне тормышка ашыручылар – сәнгать мәктәбе педагоглары. Татлы материалны “Зәй шикәре” АҖ биргән. Макет эшләү өчен 60 кап шикәр-рафинад, 25 килограмм шикәр комы һәм шикәр пудрасы тотылган. Аны эшләүгә өч атна вакыт киткән. Рәссам-осталар әлеге материал белән макетта Зәйнең матурлыгын һәм көчен күрсәтә алганнар.

Дәүләт Советы рәисе шулай ук 15 февральдә юбилейларын билгеләп үтүче мөхтәрәм кешеләрне котлады. Аерым алганда, Бөек Ватан сугышында катнашкан Анна Моисеевага - 95, тыл ветераны Алексей Скворцовка 90 яшь тулган. Парламент башлыгы аларга Россия Президенты Владимир Путинның котлау открыткаларын тапшырды.

Котлау открыткасында бүгенге юбилярларның барлык тормыш юлы “хәзерге һәм киләчәк буынга Ватанга булган мәхәббәттә, сыгылмас ихтыяр көче һәм рух ныклыгында ачык мисал булып тора”, - диелгән. 

Совет утырышында район хакимияте башлыгы  Рәзиф Кәримов узган елгы йомгак буенча район эшчәнлеге турында сөйләде. Ул тулаем территориаль продукт күләменең 4 процентка үсеп, 34 миллиард сум чамасы тәшкил итәсен бил​геләп үтте. Төяп озатылган продукция күләме ягыннан район республикада тугызынчы урында тора, диде ул.

Зәй районы узган елда авыл хуҗалыгы өлкәсендә зур нә​тиҗәләргә ирешкән. Гектарыннан 49,5 центнер ашлык җыеп алынган. Бу – республикада иң зур күрсәткеч. Авыл хуҗалыгы тармагында 30 мең тонна сөт җи​тештерелгән (алдагы елдагыга караганда 22 процентка күбрәк).

“Узган елда Зәй үзенең үсе​шендә алга таба җитди адым ясады. Иң мөһиме – шәһәр икъти​садының күп юнәлешле булуы”, – дип басым ясап әйтте Дәүләт Советы Рәисе. Парламент башлыгы район җи​тәкчелеген төзелеш өл​кәсендә, инвестиция​ләр җәлеп итүдә эш​чәнлекне көчәйтергә, кече һәм урта бизнес өлешен арттырырга, шулай ук демографик вәз​гыятькә игътибар итәргә чакырды.

● 19 февральдә ТР Дәүләт Советының Кече залында IV төрки яшьләре фестивале ачылды. ТР Яшьләр эшләре һәм спорт министрлыгы, Татарларның федераль милли-мәдәни автономиясе һәм "Идел" яшьләр үзәге оештырган әлеге чарада катнашучыларны Татарстан парламентны исеменнән Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев сәламләде. 
Разил Вәлиев, делегатларны Дәүләт Советы исеменнән сәламләп, үзенең Мәскәүдә укыган елларын искә төшерде. “Мин Мәскәүдә укыганда, кыргыз, үзбәк, казах, нугайлар, карачай, балкарлар – без һәркайсыбыз үз телебездә сөйләшсәк тә, бер-беребезне аңлый идек. Безгә “ничек шулай аңлашасыз” дип гаҗәпләнә иделәр. Ә без тәрҗемәчесез дә бер-беребезне яхшы аңлый идек. Бездә татарга тылмач кирәкми, диләр. Татарга гына түгел, башка төрки халыкларга да шулай”, - дип билгеләп узды Разил Вәлиев һәм Татарстанда 173 милләт вәкиле яшәгәнен әйтте.

Депутат алдагы фестивальләрнең төрки оешмалар өчен файдалы мәйданчык булганын билгеләп үтте. “Мин дүртенче фестивальнең дә нәтиҗәле чара булачагына, кардәш халыклар диалогына теләктәшлек итәчәгенә ышанам.

Төрки яшьләрнең дүртенче фестивале кинематографиягә багышлана. Бу - төрки яшьләр өчен бик кызыклы тема. Кино сәнгате берләштерә, тәрбияли, мавыктыра, кино дөньяны бай төрки мирас белән таныштыра ала. Яшьләр һәрвакыт кино сәнгатендә дә яңалыкка омтыла. Бу бик шәп”, - дип мөрәҗәгать итте ул яшьләргә.

Разил Вәлиев фестиваль кысаларында - 21 нче февраль көнне - Халыкара туган телләр көне үткәрелүен билгеләп узды. “Үз халыкларыгызның туган телләре язмышы сезнең кулларда. Безгә, туган телебезне үстерер өчен, кулдан килгәнне эшләргә кирәк. Бүгенге көндә туган телне саклау катлаулы проблемаларның берсе булып тора. Төрле халыкларда тел проблемасы бүгенге көндә актуаль. Әгәр туган телебезне саклап калабыз икән, милләтебезне саклап калабыз. Чит телләрне белү - байлык, туган телне белү - бәхет, диләр. Мин сезгә, әлбәттә, бәхет телим”, - дигән теләктә калды комитет рәисе.

Делегатларны сәламләргә Татарстан Президентының Эчке сәясәт мәсьәләләре буенча департаментының милли сәясәтне гамәлгә ашыру идарәсе башлыгы Данил Мәхмүтов та килгән иде. Ул республикада яшәүче халыкларның телләрен, мәдәниятләрен, традицияләрен саклап калуга йөз тоткан 3 дәүләт программасы, 6 подпрограмма гамәлдә булуын әйтте. “Быел фестивальнең кино эшчәнлегенә юнәлеш тотуы кызыклы. Бүген һәр халыкның телләрен, традицияләрен саклап калу мөһим, моның өчен кино, мульфильм сәнгате мөмкинлекләрен кулланып була. Бу юнәлештә уңышлар телим. Кино сәнгате аша кискен проблемаларны күтәрерсез дип ышанам”, - дип белдерде Данил Мәхмүтов.

● 19 февральдә Татарстанның һәм Россиянең халык артисты Ринат Таҗетдинов "Дуслык ордены" белән бүләкләнде. Татарстан Республикасы Президенты Указы белән бирелгән Дәүләт бүләген Камал театрының данлыклы актерына Татарстан Республикасы Дәүләт Советы Рәисе Фәрит Мөхәммәтшин тапшырды. Ул Татарстан Республикасы Президенты Рөстәм Миңнеханов, Татарстан Республикасының Дәүләт Киңәшчесе Минтимер Шәймиев, Татарстан Дәүләт Советы, Татарстан Республикасы Хөкүмәте исеменнән котлады.
“Бер заман моннан шактый еллар элек Ринат Таҗетдиновның әтисе Арифҗан абый улының кулына бер белдерү тоттыра. Анда “Г.Камал исемендәге татар дәүләт академия театры талантлы яшьләрне Мәскәүгә укырга җибәрә” дип язылган була. Бара Ринат, иҗади имтиханнар бирә. Шулай итеп, 500 кеше арасыннан 23 авыл баласы, конкурстан узып, Щепкин исемендәге уку йортына укырга китә. Без аларның кемнәр икәнен яхшы беләбез, - диде Фәрит Мөхәммәтшин үз чыгышында. -  Барысы да мәдәни мирасыбызны баетучылар. Сәхнә йолдызлары, күренекле шәхесләр... Күпме сулар аккан шул көннәрдән соң. Алар инде 80 яшьлек юбилейларын билгеләп үтәләр. Бу – үзе бер бәхет!”

1961 елдан бирле Ринат Таҗетдин Камал театрында хезмәт итә. "Рольләрен бөтен йөрәге аша үткәреп, образларының тормыш-гомерләре белән яши ул. Ил-йортыбыз өчен көрәшкән Идегәйне, Нурихан Фәттахның "Кол Гали"ендә Кол Галине, Туфан Миңнуллинның "Моңлы бер җыр"ында Муса Җәлилне ничек итеп уйный һәм халкыбызга күрсәтә! Туфан Миңнуллинның "Монда тудык, монды үстек" әсәрендә без аны нефтьче, Чыңгыз Айтматовның "Гүзәлем Әсәл"ендә Ильяс, Кәрим Тинчуринның "Сүнгән йолдызлар"ында Мәхдүм, Мансур Гыйлаҗевның "Баскетболист"ында, Зөлфәт Хакимнең "Күрәзәче"сендә уйнаган рольләрең дә шундый. Саный китсәң, бик озак вакыт кирәк булыр иде. Аларның барысы да истә калырлык", - дип юбиляр башкарган рольләрне барлады Татарстан парламенты башлыгы.

Ринат Таҗетдиновка 29 яшендә үк  Тукай премиясе бирелә. Ә 2016 елда ул  “Алтын битлек” Россия күләмендәге театр премиясенә лаек була.  

Фәрит Мөхәммәтшин юбилярның озак еллар Татарстан театр әһелләре берлеген җитәкләве хакында искә алып, Сез театр эчендәге проблемаларны да хәл иттегез, дип белдерде. Дәүләт Советы Рәисе Ринат Таҗетдиновка озак еллар Театр әһелләре берлеге рәисе буларак эшчәнлеге һәм үлемсез образлар тудырган өчен Татарстан Республикасының Дуслык орденын тапшырды.

● 20 февральдә иртәнге сәгать унда бишенче чакырылыш Татарстан Республикасы Дәүләт Советының утыз бишенче утырышы ачылды. Б Утырыш Татарстан парламенты башлыгы Фәрит Мөхәммәтшин рәислегендә уза, аның эшендә Татарстан Республикасы Дәүләт Киңәшчесе Минтимер Шәймиев,Премьер-министры Алексей Песошин катнаша.
Президиум  көн тәртибенә 36 мәсьәлә тәкъдим иткән иде. Аларның унбише – республика законы проекты, унысы -  федераль законнар  проеклары.14 закон проекты беренче укылышка әзерләнгән. Аерым алганда, бюджет кредитларын реструктурлаштыруны, шулай ук аларны түләүне 2024 елга кадәр кичерүне күздә тоткан республика бюджетына федераль бюджеттан кредитлар бирү турында өстәмә килешүләрне раслау хакында закон проекты. Шулай ук Гаилә һәм Бюджет кодексларына үзгәрешләр керткән закон проектлары һ.б. беренче укылышта карап тикшереләчәк.

Парламентчылар контрольлек вәкаләтләрен башкару кысаларында 2017 елга полиция эшчәнлеге турында Татарстан Республикасы буенча эчке эшләр министрының, шулай ук ТР Президенты каршындагы Эшмәкәрләр хокукларын яклау буенча Вәкаләтле вәкил, Кеше хокуклары буенча Вәкаләтле вәкил чыгышларын тыңлаячак.

Көн тәртибен тикшерү барышында парламент комитетлары рәисләре  Леонид Якунин, Шакир Яһүдин, Светлана Захарова һәм Таһир Һадиев өстәмә тәкъдимнәр белән чыктылар.
Татарстан Республикасы Дәүләт Советының язгы сессиясе ачылды. Парламент башлыгы Фәрит Мөхәммәтшин депутатларны язгы сессия башлану белән тәбрикләде һәм алдагы бурычларны билгеләде. 
“Бу ел мөһим вакыйгаларга бай. Беренче чиратта, Россия Президентын сайлау булачак. Бу вакыйга алдагы алты елга ил үсешенең сәяси векторын билгеләячәк”, - диде Фәрит Мөхәммәтшин. Ул шушы көннәрдә массакүләм мәгълүмат чараларында агитация башланганын билгеләп узды. “Коллегаларның популистик риторика һәм демагогия өчен парламент трибунасыннан файдаланудан тыелуларын сорыйм. Кандидатларның сайлаучылар тавышы өчен көрәше җитди булса да, безнең өчен, беренче чиратта, республика халкы мәнфәгатьләре өстенлекле”, - дип мөрәҗәгать итте Дәүләт Советы Рәисе депутатларга.

“Безнең төп бурыч – закон чыгару. Шушы эш аркылы без әһәмиятле проблемалар чишелешенә чыгабыз”, - диде Фәрит Мөхәммәтшин. Ул алдагы ун утырышта 362 сорау каралачагын, 100 закон кабул ителәчәген искәртте. Фәрит Мөхәммәтшин әйтүенчә, хәзерге вакытта Дәүләт Советында республиканың 27 закон проекты карала. 5 закон инициативасы Россия Дәүләт Думасы карамагында.

Фәрит Мөхәммәтшин депутатларга гражданнарның мөрәҗәгатьләренә игътибарлы булырга киңәш итте. “Киләчәккә өстенлекләрне билгеләгәндә, безгә гражданнарны борчый торган аеруча актуаль сорауларга игътибар итәргә кирәк. Беренче урынга дәүләт һәм муниципаль хакимияткә шикаятьләр, закон нормалары үтәлмәүгә карата мөрәҗәгатьләр чыкты. Алар барысы 725, ягъни 30 процент тәшкил итә”, - диде.

Парламент рәисе, халык белән очрашулар нәтиҗәсендә, “Законнарны бергә язабыз!” (“Пишем законы вместе!”) проекты старт алганын искәртте. “Гражданнарны закон чыгару процессына җәлеп итеп, без халык өчен законнар чыгаруны гына түгел, татарстанлыларның хокукый яктан белемен арттыру, законга буйсынуны максат итеп куябыз”, - диде Фәрит Мөхәммәтшин. Ул депутатларның бу проектка җитди карауларын сорады, килгән тәкъдимнәрне, сорауларны дикъкать белән өйрәнергә кирәклеген әйтте.

2018 елга 41 закон проекты планлаштырыла. Комитетлар алдында өстенлекле мәсьәләләр билгеләнгән. Экология, табигатьтән файдалану, агросәнәгать һәм азык-төлек сәясәте комитеты күп балалы гаиләләргә җир бүлеп бирү проблемаларына игътибарлы булачак. Икътисад, инвестицияләр һәм эшмәкәрлек комитеты бизнес өчен көндәшле мохит булдыруны кайгыртачак. Мәгариф, мәдәният, фән һәм милли мәсьәләләр комитеты дәүләт телләре һәм башка халыкларның телләрен саклап калу һәм үстерү юнәлешендә җентекләп эшләячәк. Фәрит Мөхәммәтшин әлеге һәм башка мәсьәләләрне экспертлар советында өйрәнергә кирәклеген белдерде.

Язгы сессиядә “Хөкүмәт сәгате” форматында докладлар, хисаплар тыңланачак. Федераль структураларның территориаль органнары хисабы тәкъдим ителәчәк.

Татарстан Президенты Рөстәм Миңнеханов тарафыннан Ләйлә Фазлыева Татарстан Премьер-министры урынбасары вазифасына тәкъдим ителде. Бүген бу мәсьәлә Дәүләт Советы утырышында каралды. Парламент рәисе Фәрит Мөхәммәтшин социаль сәясәт комитетының үзенең утырышында Фазлыева кандидатурасын каравын билгеләп узды.
Татарстан Премьер-министры Алексей Песошин бу кандидатураның Татарстан Президенты тәкъдиме белән кертелүен искәртте. “Ләйлә Ринатовна Президент ярдәмчесе вазифасында социаль мәсьәләләр өчен җаваплы булды, сәламәтлек саклау, социаль яклау, пенсия белән тәэминат кебек юнәлешләрне контрольдә тотты. Муниципаль хезмәттә җаваплы вазифаларда зур тәҗрибәсе мөһим роль уйнады. 2007 елдан Казанның Совет районы администрациясе башлыгы урынбасары, 2011-2014 елларда Казан шәһәре Башкарма комитеты җитәкчесенең социаль мәсьәләләр буенча урынбасары булды. Эш дәверендә үзен булдыклы җитәкче, профессионал, актив тормыш позициясе булган максатчан кеше итеп күрсәтте. Республикада социаль мәсьәләләрне хәл итү әһәмиятле сорауларның берсе булып тора. Ләйлә Фазлыева вице-премьер вазифасында социаль мәсьәләләр блогын алып барачак. Социаль юнәлешле иҗтимагый оешмалар белән хезмәттәшлек итәчәк”, - дип Хөкүмәт башлыгы депутатлардан аның кандидатурасын хуплауларын сорады.

Социаль сәясәт комитеты рәисе Светлана Захарова парламентарийларга Президент тәкъдиме белән ризалашуны киңәш итте. Фәрит Мөхәммәтшин бу мәсьәлә буенча электрон тавыш бирүне тәкъдим итте. Депутатлар  Ләйлә Фазлыева кандидатурасын хуплады.

"Федераль бюджеттан Татарстан Республикасы бюджетына бюджет кредитлары биру турындагы килешүләргә өстәмә килешүләр раслау хакында" Татарстан Республикасы закон проекты беренче укылышта һәм тулаем кабул ителде. Нәтиҗәдә, федераль бюджеттан бирелгән кредит бурычлары реструктуризацияләнә. Бу мәсьәлә буенча Татарстан Республикасы финанс министры Радик Гайзатуллин чыгыш ясады.
Раслауга тәкъдим ителә торган өстәмә килешүләр белән, федераль бюджеттан бирелгән бюджет кредитлары буенча Татарстан Республикасы йөкләмәләрен 5 млрд 731 млн 143 мең сумга кыскарту күздә тотыла.

Федераль үзәк бурычларны 2024 елга кадәр 7 ел эчендә түләп бетерү мөмкинлеге бирә. 2018-2019 елларда ел саен 286 млн 557 мең сум (бурычның 5 проценты) түләп бару ниятләнә; 2020 елда – 573 млн 114 мең сум (әҗәтнең 10 проценты); 2021– 2024 елларда – ел саен 1 млрд 146 млн 229 мең сум (бурычның 20 проценты). Шулай өлешләп түләгән өчен еллык 0,1 процент күләмендә ставка каралган.

Законны кабул итү Татарстан Республикасы бюджетыннан өстәмә акчалар бүлеп бирүне таләп итми.

"Татарстан Республикасында җирле үзидарә турында" Татарстан Республикасы Законының 22 hәм 24 статьяларына үзгәрешләр кертү хакында" 405-5 номерлы Татарстан Республикасы законы проекты каралды. Ул шәһәр хакимиятләре башлыкларын турыдан-туры сайлауга кагылышлы иде. Закон проектын депутатлар Хафиз Миргалимов, Артем Прокофьев, Александр Комиссаров әзерләгән.
Закон проекты муниципаль районнарның вәкаләтле органнарын формалаштыру тәртибен, муниципаль район башлыкларын сайлау тәртибен билгеләүне, күбрәк мөстәкыйльлек бирүне күз алдында тота. Артем Прокофьев әйтүенчә, закон проекты Казан, Чаллы, Әлмәт, Түбән Кама шәһәрләре башлыкларын, яшерен тавыш биреп, гомумкүләм тигез hәм турыдан-туры сайлау хокукы нигезендә сайлап куюны күз алдында тота. Ә хәзер исә, Татарстан Республикасы муниципаль районнары башлыкларын турыдан-туры сайлау тыелган. Алар җирле совет тарафыннан билгеләп куела. Артем Прокофьев сүзләренә караганда, кайбер ведомстволар бу закон проектына карата фикерен белдергән. “Прокуратурадан хокукый характердагы кисәтүләр юк. Юстиция министрлыгы шәһәр башлыкларын сайлап кую тәртибен үзгәртүгә аргументлар җитәрлек булмавын билгеләп узды. Шәхсән без бу контраргументны кире кагабыз”, - дип белдерде депутат.

Дәүләт корылышы һәм җирле үзидарә комитеты рәисе Альберт Хәбибуллин комитетның бу закон проектын хупламаганын билгеләп узды. “Үзидарә турында сөйләгәндә, без аның үз-үзен тәэмин итә алырлык мөстәкыйльлеге турында сүз алып барырга тиештер. Җирле үзидарә органнары турында законга үзгәрешләр кертергә теләгәндә, башта шул хакта уйларга кирәктер. Җирле үзидарәнең мөмкинлекләрен чикләү турында сүз алып бармыйбыз. Аларның мөстәкыйльлеген ныгыту өчен, җирле үзидарә турында законның Россия Федерациясе Бюджет кодексы һәм Салым кодексы белән тәңгәллеген карарга кирәк. Бу – төп әйбер. Җирле үзидарәнең бүгенге структурасы бөтен Россия Федерациясе өчен үрнәк булып санала”, - дип ассызыклады Альберт Хәбибуллин.

Нәтиҗәдә, 60 парламентарий закон проектын кире какты, 15 депутат кире кагуга каршы булуын белдерде.

сөткә бәяләр төшү белән бәйле күңелсез вазгыять турында сүз барды.
Экология, табигатьтән файдалану, агросәнәгать һәм азык-төлек сәясәте комитеты рәисе Таһир Һадиев депутатларның Россия Хөкүмәте башлыгы Дмитрий Медведевка әзерләгән мөрәҗәгатен укыды. Парламентарийлар намус белән, тырышып эшләүче авыл хуҗалыгы җитештерүчеләренә ярдәм сорап мөрәҗәгать итә. Алар куллану базарында сыйфатсыз сөт продукциясен ачыклау буенча эш нәтиҗәлелеген арттыруны һәм сөт продукциясенә карата тариф квотасы үтәлешенә контрольне көчәйтүне сорый.

Утырышта билгеләп үтелгәнчә, читтән кертелә торган сөт порошоклары күпкә арзан, ә бу Россиядә сөт бәяләрен киметә. “Безгә карата санкция керттеләр, һәм без дә антисанкция булдырдык. Сез санкцияләр кабул иткәч, продукциягезне кертмибез, дидек. Әмма барыбер кертәләр, нәтиҗәдә базарга арзанлы сөт порошоклары керә”, - дип белдерде Дәүләт Советы рәисе Фәрит Мөхәммәтшин.

Парламент рәисе бу мәсьәләне квота билгеләү юлы белән хәл итеп булуын әйтте. “Әгәр бездә җитештерелә торган сөт үз базарыбызны 90 процентка тәэмин итәргә мөмкинлек бирсә, ә калганын сатып алырга кирәк икән, шул суммага квота ясарга кирәк. Федераль Хөкүмәт үзебезнең товар җитештерүчеләрен якларга тиеш. Бәлки, дәүләт интервенция сатып алулары юлы беләндер. Кайчандыр ашлыкка шулай эшләделәр. Авылда товар җитештерүчеләре бүген авыр хәлдә”, - диде Фәрит Мөхәммәтшин.

Нәтиҗәдә Россия Федерациясе Хөкүмәте Рәисе Д.А. Медведевка сөт продукциясе базарында килеп туган вәзгыять турындагы мәсьәлә буенча Татарстан Республикасы Дәүләт Советы депутатлары мөрәҗәгате кабул ителде.

● 21 февральдә көннең беренче яртысында ТР Дәүләт Советы Рәисе Фәрит Мөхәммәтшин Саба районында эш сәфәрендә булды. Ул "Каймак"авыл хуҗалыгы кооперативында булды, Сатыш авылында урнашкан мәдрәсә музеен карады, соңрак Саба районының 2017 елдагы социаль-икътисади үсеше нәтиҗәләренә багышланган сессия эшендә катнашты.
Узган елда Саба районы салым базасын миллиард сумнан арттырып, җитди үстергән. Район Советы утырышында  Татарстан Дәүләт Советы Рәисе Фәрит Мөхәммәтшин шулай дип белдерде.

“Сез эшлекле кешеләр белән эшләүнең яңа формаларын табасыз һәм 1 миллиард сумнан арттырып, салым базасын җитди үстергәнсез”,- диде Татарстан парламенты башлыгы. Шулай ук Саба районы үз алдына гомуми үсеш территорияләрен оештыру буенча яңа бурычлар куя, диде ул.

Район үсешенә чистарту корылмалары һәм  су әзерләү системаларын җитештерүче "Евро Акцент Саба" предприятиесе җитди өлеш кертә. Фәрит Мөхәммәтшин бу - грунт сулары дәрәҗәсе югары булган районнарда аеруча ихтыяҗ булган продукция, диде.

Татарстан Дәүләт Советы спикеры үз чыгышында Саба районы активын эшсезлек дәрәҗәсен киметергә кирәклегенә юнәлтте. Бүгенгә Саба районы күрсәткечләре республикадагы уртача күрсәткечләрдән арткан. Шулай ук ул медицина учреждениеләренең кадрлар белән тәэмин ителешенә игътибарны юнәлтергә, гражданнарның үзара салым җыю эшен көчәйтергә кирәк, диде. 2017 елда районда 7 миллион сумнан артык акча җыелган, бу 2016 ел белән чагыштырганда шактый кимрәк.

Саба районы башлыгы Рәис Миңнеханов  үз чыгышында туучылар саны кимү райондагы төп проблемаларның берсе дип атады. Соңгы биш елда туучылар саны 103 балага кимегән. Район башлыгы авыл җирлекләрендә беренче һәм өченче балалар туган очракта, айлык түләүләр кертелү, бу вазгыятьне үзгәртү мөмкинлеге бирәчәк дип өметләнүен белдерде.

“Туучылар санын арттыру буенча мөслимәләрне, абыстайларны һәм медицина учреждениесе хезмәткәрләрен бала табарга сәләтле хатын-кызлар арасында бала табуны пропагандаларга өндим”, - диде Рәис Миңнеханов.

Район башлыгы Рәис Миңнеханов кече һәм урта бизнес үсеше территориянең икътисади үсү факторы булып тора диде. Бүгенгә районның югары сәнәгать технологияләренең гомуми күләмендә аларның өлеше 33 процент тәшкил итә. “Районны үстерү стратегиясе кысаларында бу күрсәткечне 50 процентка кадәр арттыру бурычын куябыз”, - диде ул.

Район башлыгы Байлар Сабасында яңа мәктәп төзелеше мәсьәләсен дә кузгатты. Хәзерге мәктәптә балалар саны нормадан артып киткән.

Шулай ук авыл туризмын үстерү концепциясен эшләргә кирәклеген дә билгеләп үтте ул.

Рәис Миңнеханов докладында, Россия Президенты тарафыннан бу ел Волонтерлар елы дип аталуын искәртте, районда яшәүчеләр арасында хәрәкәтне үстерү зарурлыгын белдерде.

Көннең икенче яртысында Фәрит Мөхәммәтшин Алексеевский районы Советының 20 нче утырышында катнашты. Сессиядә муниципаль берәмлекнең 2017 ел йомгакларына нәтиҗә ясалды.
Әлеге чарада Алексеевский районы башлыгы Владимир Козонков үзенең отставкага китүе турында хәбәр итте. Район Советы  башлыкның отставкага китүе турында карар кабул итте.

Владимир Козонков Алексеевский районын 2005 елдан башлап җитәкләде.

Ул 1956 елның 4 июнендә ТАССРның Алексеевский районы Алексеевский авылында дөньяга килә. Казан дәүләт авыл хуҗалыгы институтында агроном белгечлегенә укый.

1976 елдан хезмәт юлын фабрикада инженер-электрик булып башлый. Төрле елларда оештыру бүлеге инструкторы, колхоз рәисе, «Татсельстрой» директоры, район комитетының беренче һәм икенче секретаре, «Алексеевская сельхозтехника» оешмасы директоры, "Единство" ҖЧҖ җитәкчесе була. 2005 елдан Алексеевский районы башлыгы. 

Алексеевский районы башкарма комитеты җитәкчесе вазифаларын башкаручы итеп Сергей Демидов билгеләнде.

Сергей Демидов аңа кадәр Татарстан Республикасы җир һәм мөлкәт мөнәсәбәтләре министрының беренче урынбасары була.

Сергей  Демидов кандидатурасын  Дәүләт Советы Рәисе Фәрит Мөхәммәтшин тәкъдим итте. Ул Демидовның Татарстанда исеме билгеле гаиләдән чыгуын билгеләп узды. "Демидов нәселе вәкилләре үзләренең гадел, намуслы, принципиаль, булдыклы булуларын исбатлады", - диде.

Фәрит Мөхәммәтшин Татарстан Президенты Рөстәм Миңнехановның Сергей  Демидов кандидатурасында тукталганын аңлатты. "Без Демидовның идарә тәҗрибәсе аз түгелдер, дип исәплибез. Район җитәкчесе читтән килгән кеше булмячагын белеп, күпләр җиңел сулап куйгандыр", - дип белдерде Фәрит Мөхәммәтшин.

Сергей Демидов үзенә күрсәтелгән ышаныч өчен рәхмәтен белдерде.

● 23 февраль   “Бәкер” шифаханәсе узыш трассасында “Запорожец” ретро автомобильләрендә “Авторалли-2018” булды. 
Ярышта Казан, Чаллы, Әлмәт һәм Лениногорскидан егермедән артык машина катнашты. Ярышны Ватанны саклаучылар көнендә уздыру тәкъдиме белән “ГАЗ-21 Волга” авторетро клубы чыкты.

Ярышта катнашучыларны һәм кунакларны Татарстан Дәүләт Советының Икътисад, инвестицияләр һәм эшмәкәрлек буенча комитет рәисе урынбасары Камил Садриев котлады. Парламентарий авторетро клубы үткәргән чараларның популярлыгы үсә баруын, шифаханәгә тарихи машиналар белән мавыгучыларның елдан-ел күбрәк җыелуын билгеләп узды.

Быел безнең илдә эшләнгән тарихи машиналар ярышы ундүртенче тапкыр узды.

2015 елдан башлап “ГАЗ-21 Волга” авторетро клубы президенты, Татарстан парламенты рәисе Фәрит Мөхәммәтшинның махсус фонды булдырылган.

Бүгенге чарада катнашучылар автораллины “Бәкер” шифаханәсенең элеккеге баш табибы һәм әлеге чара идеясе авторларының берсе Фаяз Ибраһимов исеме белән атарга тәкъдим итте.

● 26 февральдә Казанның Үзәк стадионында 2003-2004 елгы егетләр арасында волейбол буенча "Яшь чемпион" Бөтенроссия турниры башланды. Аны ачу тантанасында ТР Дәүләт Советы Рәисе, ТР Волейбол федерациясе президенты Фәрит Мөхәммәтшин катнашты.
Турнирда катнашучыларны, оештыручыларны һәм җанатарларны сәламләп, Татарстан Волейбол федерациясе президенты "Яшь чемпион"ның Россиядәге бик популяр спорт чарасына әверелүен билгеләп үтте. "Белгәнегезчә, Казан илебезнең спорт башкаласына әйләнде, - диде Фәрит Мөхәммәтшин. - Безнең республикада спортка игътибар бик көчле. Бигрәк тә волейбол белән мавыгу көчле. Бирыгызга да мәгълүм "Зенит-Казань" һәм "Динамо-Казань" волейбол клублары иң дәрәҗәле халыкара һәм бөтенроссия титулларына ия булдылар. Бездә студентлар, ветераннар, балалар арасында да, предприятиеләр һәм районнар арасында да ярышлар оештырыла, пляж волейболы популарлаша бара. Шул ук вакытта яшь спортчылар әзерләүгә дә күп көч куела. Минемчә, яшьтән үк спорт белән шөгыльләнеп, зур уңышларга ирешергә мөмкин. Ә ул уңышларның иң мөһиме, әлбәттә, сәламәтлек, көч һәм яңа уңышларга омтылыш. Уңышлар сезгә, яшь дуслар!"

РФ Дәүләт Думасы депутаты, "Балалар спорты" дигән федераль проектның Татарстандагы координаторы Ольга Павлова спортчыларга уңышлар һәм матур җиңүләр теләде. "Бүген спорт белән шөгыльләнү безнең илдә модага керде, - диде ул. - Илебезнең яшь буынының спортка тартылуы безне куандыра. Һәркайсыгызның шәхси җиңүе бөек ватаныбыз уңышларына керткән өлеше бит ул".

29 февральгә кадәр барачак турнирда Казан, Мәскәү, Уфа, Кострома, Зеленоград һәм Обнинск командалары катнаша.

● 26 февральдә ТР Дәүләт Советы Рәисе Фәрит Мөхәммәтшин РФ ФҖ Дәүләт Думасының Экология һәм әйләнә-тирәне саклау комитеты рәисе Владимир Бурматов белән очташты. Анда сүз "Идел елгасының пычратылуын туктату һәм аны саклау чараларын үтәү турында" дигән түгәрәк өстәл темасы турында барды. Әлеге җыелыш илнең 17 регионы вәкилләре катнашында бүген Казанда узачак.
Владимир Бурматов Татарстан парламенты җитәкчесенә булачак җыелыш турында сөйләде. "Иделгә катнашы булган һәм программада катнашучы һәр төбәк вәкиленең үз сүзен әйтергә мөмкинлеге булачак, - диде ул. - Иң мөһиме, Байкал күлен тормышка кайтаруга юнәлдерелгән экологик программа кебек хаталар китмәсен иде - анда бит әле һаман бүлеп бирелгән акчаларның 10 проценты да үзләштерелмәгән".

"Татарстан территориясенең бик зур өлеше Идел акваториясенә бәйле, - диде җавап сүзендә Фәрит Мөхәммәтшин. - Җитмәсә, безнең республика нык алга киткән индустриягә дә ия. Программага кушылып, без елганы пычратуны туктату турында өстәмә йөкләмәләр дә алабыз".

Очрашуда шулай ук урман фондын саклау һәм киңәйтү турында да сөйләшү булды. Якшәмбе көнне Владимир Бурматов Саба районына барып, селекция һәм орлык җитештерү үзәге белән танышып кайткан иде. Дума комитеты җитәкчесе әлеге комплексны бик яхшы бәяләде, ә Фәрит Мөхәммәтшин Татарстанның башка төбәкләргә дә орлык материалы бирергә әзер булуын белдерде.

Очрашу азагында Владимир Бурматов Казан белән соклануын белдерде. Аның фикеренчә, төрле мәдәниятларның һәм диннәрнең бер-берсен баетып яшәве Россия өчен гаять әһәмиятле.

● 26 февраль. Россия Төзелеш министрлыгы минераль ашлама һәм көнкүреш химиясе җитештерүчеләр өчен махсус түләү кертмәкче була. Алардан акча җыеп, Идел елгасын пычранудан сакламакчылар. Бу хакта күптән түгел Казанда узган “түгәрәк өстәл“дә Россия Төзелеш һәм ТКХ министрлыгы департаменты директоры Елена Солнцева җиткерде.
- Начар таркала торган көнкүреш химиясен җитеш​терүчеләргә бу түләүне керт​сәк, елына 15 млрд сум акча җыеп алып булачак. Суларны пычрата торган органик һәм минераль аш​ламаларның тоннасына 2 мең сум күлә​мендә түләү куярга була.  Шулай эшлә​гәндә елына 4-5 млрд сум акча җыелачак. Бу акчаны исә чистарту корылмаларын төзеклән​де​рергә тотар идек. Әгәр бу тәкъдим  Хөкүмәттә яклау тапса, 2019 елдан ук эшләп китәр иде, – ди ул.

Билгеле, җитеш​терүче​ләргә өстәмә түләүләр кер​телсә, бәя арту күзәтеләчәк. Ә моннан гади халык зыян күрәчәк. Әлеге тәкъдим бе​лән Дәүләт Думасының Экология һәм әйләнә-тирәлек​не саклау комитеты рәисе Владимир Бурматов та килешеп бетмәде булса кирәк. “Бер проблемадан котылабыз дип, икенчесен барлык​ка ките​рәбез. Ашлама мисалын гына әйтүем. Җитеш​терүче пычратуга түләгән акчасын бәя күтә​реп кайтарачак. Бу инде барыбызга да тиячәк. Шуңа күрә һәр якны уйлап эш итәргә ки​рәк”, – ди ул.

Мәскәү кунаклары Идел​​не саклау өчен әнә шун​дый тәкъдим белән чыкса, Татарстан Дәүләт Со​ветының Экология, таби​гатьтән файдалану, агросә​нәгать һәм азык-төлек сәя​сәте комитеты рәисе Таһир Һадиев, Иделне саклар өчен федераль һәм төбәк бюджетыннан 17 млрд сум акча тотылачак, ди.  Узган ел Россия Президенты Владимир Путин “Идел​не сафландыру һәм аны пычратуга юл куймау” ​проекты​ның паспортын раслаган. Әлеге проект 2025 елга ка​дәр га​мәл​дә булачак.

– Татарстанның мәйда​ны сулыкларга бай. Бездә 36 мең су объекты бар. Республикада сулыкларга зур игътибар бирелә. Узган ел экология өл​кәсендә күп эшләр баш​ка​рылды. Күп кенә чистарту корылмалары төзек​лән​де​рел​де. Яр буйлары тәр​типкә китерелде, – ди Та​тар​стан Премьер-ми​нистры Алек​сей Песошин.

Иделне саклау өчен сигез ел дәвамында 245 млрд сум акча бүленеп биреләчәк. “Татарстан Иделне сак​ларга әзер. Сәнәгать оешмаларыннан чыга торган һәр тор​ба күз уңында. Чистарту корылмалары да, төзеклән​дерелеп, яңарты​лып тора. Соңгы дүрт елда газлаштыру фонды белән берлектә 32 био​логик чистарту корылмасында 1,3 млрд сумлык тө​зекләндерү эшләре башкарылган. 2018 елда Татар​стан​ның 18 районында 13 чистарту корылмасы һәм 12 канализация системасы  төзеләчәк. 2025 елга табигатьне пычратучы сулар 63,7 процентка кимеячәк”,  – ди Татарстанның экология һәм табигый ре​сурс​лар министры Александр Шадриков.

Сусыз  яшәп булмый. Җәй җиттеме, без моның шулай икәненә тагын бер кат инанабыз. Шәһәрдә суга интек​мә​сәк тә, авылда кытлык ки​че​рәбез. Кунакка кайткач, өс​тәмә башня куйдыртканчы, кер юу өчен төнлә йокламый идек. Эссене сылтау итеп, атналар буе бакчасына агып ятучы суны туктатмаучылар да бар бит әле. Әйбер кадерен бетә башлагач кына аң​лыйбыз шул. Авылдагы инеш-күл​ләрне, чишмәләрне сак​ларга соңга калмасак иде.

● 26 февральдә Мамадыш районында Дәүләт Советы Рәисе, “Бер​дәм Россия” пар​тиясе​нең Татарстандагы төбәк бүлеге Секретаре Фәрит Мөхәм​мәт​шин катнашында “Бер​дәм Россия” көне булып узды. Парламент башлыгы “Гражданлылык сә​гате” проекты кысасында район​ның яшь гражданнарына пас​портлар тапшырды. Ә инде политехника көллияте студентлары легендар “КамАЗ-Мас​тер” командасы пилотлары белән аралашты.
Проект эше унике мәй​данчыкта (сәламәтлек саклау, мәгариф, мәдәният өл​кәләре​нә, авыл җирлек​ләре, иҗти​ма​гый оешмалар эше​нә һ.б. кагылышлы)  алып барылды. Көннең беренче яртысында Республика клиник хастаха​нә​се, ДРКБның “Сә​ла​мәтлек үзә​ге” белгечләре халыкны кабул итү оештырды. Моннан тыш төрле мәйданчыкларда ТР министрлыклары һәм ведомстволары җитәкчелеге катнашында районда сәла​мәт​лек саклау, мәгариф, мә​дәният өлкәләрен үстерүгә кагылышлы мәсьәләләр буенча фикер алышу булды. 

Көннең икенче яртысында Фәрит Мөхәммәтшин политехника көллияте студентлары белән очрашты. Республика парламенты башлыгы көллиятнең эзтабарлар отряды эше белән кызыксынып танышуы турында сөйләде. Ул паспортлар тапшырып, яшь гражданнарны үзләренең кече ватанына, республика һәм Россия Федерациясенә лаек​лы булырга чакырды.

● 27 февральдә Казанның 179 нчы мәктәбендә РФ Федераль Җыены Дәүләт Думасы депутаты, Экология һәм әйләнә-тирә мохитне саклау комитеты рәисе урынбасары, “Бердәм Россия” партиясе тарафдарларының Үзәк координация советы рәистәше Сергей Боярский укытучылар, ата-аналар белән очрашты. Очрашуда катнашучылар балалар һәм үсмерләрнең интернет киңлекләрендәге иминлеге мәсьәләләре буенча фикер алышты.
“Узган елның язында барлык төбәкләрдә балалар һәм үсмер​ләр​не интернеттагы төрле янаулардан саклау темасы буенча фикер алышуны оештырган идек. Озакламый без “Пандора тарт​масы”н ачканыбызны аңла​дык, чөнки ата-ана​лардан, педагоглар һәм бу темага битараф кала алмаган кешеләрдән бик күп хатлар алдык. Төрле яшьтәге балаларның интернетта утыру тәртибе психологиясен аңлау​да гаять зур кимчелекләр бар”, – дип билгеләп үтте С.Боярский. Шул ук вакытта, парламентчы искәрткәнчә, фә​кать тискәре ягын гына күрсәтеп, интернетны гаять куркыныч әй​бергә әй​ләндерергә ярамый. Балалар глобаль челтәрдә үзлә​ренең сә​ләтен үстерү, аралашу, мөстә​кыйль белемнәр үзләш​терү мөм​кинлегенә ия.

● 27 февральдә Германия башкаласы Берлинда Россия Фән һәм мәдәният үзәгендә Россия һәм Татарстан рәссамнар берлекләре әгъзасы, “Альянс” заманча сәнгать иҗат берләшмәсендә катнашучы Ирек Мусин күргәзмәсе ачылды.
Республика исеменнән кунакларны һәм чарада катнашучыларны Татарстан Дәүләт Советы сәркатибе Лилия Маврина сәламләде.

“Без талантлы якташыбыз белән горурланабыз. Аның картиналары туган якка, табигатенә, аның кешеләренә ихтирам, мәхәббәт белән сугарылган. Аның эшләре ил буйлап таралуы татар халкының гореф-гадәтләрен, мәдәниятен читтә дә таныта. Иҗатында уңышлар телибез”, - диде ул.

Күргәзмә 6 мартка кадәр эшләяәчәк.

Белешмә өчен: Ирек Мусин – Мәскәүдә, Санкт-Петербургта, Бухарестта һәм Берлинда халыкара бәйгеләр җиңүчесе. Аның эшләре шәхси коллекцияләрдә Россиядә, Англиядә, Франциядә, Кытайда, Төркиядә, АКШта һәм башка илләрдә бар.

Рәссам Чаллы сәнгать көллиятен тәмамлаган.

● 28 февральдә 
	

	Татарстан Республикасы Дәүләт Советы Рәисе Фәрит Мөхәммәтшин ике көнлек эш сәфәре белән Мәскәүгә килде. Монда аның берничә очрашу уздыруы планлаштырылган. 
Бүген республика парламенты башлыгы “Бердәм Россия” партиясенең Үзәк башкарма комитеты җитәкчелеге белән очрашты. Чарада төбәк бүлекчәсенә финанс ярдәм, шулай ук Россиянең барлык төбәкләреннән партия кадрларын Татарстан базасында әзерләү мөмкинлеге мәсьәләләре турында фикер алышынды.

Шулай ук Фәрит Мөхәммәтшин Федерация Советы киңәшмәсендә катнашты. Анда “хөкүмәт сәгате” кысаларында Россия массакүләм коммуникацияләр һәм элемтә министры Николай Никифоров Россиядә цифрлы икътисадны формалаштыру шартларында элемтә һәм мәгълүмати технологияләрне үстерүдәге актуаль мәсьәләләр турында доклад ясады.

Россия Дәүләт Думасы рәисе урынбасары Петр Толстой белән Фәрит Мөхәммәтшин Казанда 3 мартта узачак “Бердәм Россия” бөтенроссия сәяси партиясе тарафдарларының республика форумына әзерлек мәсьәләләре буенча фикер алышты. Быел форум кысаларында мәдәният, авыл миграциясе, Интернет челтәрендә балалар иминлеге, халыкның үзаңы тематикалары буенча фикер алышу мәйданнары эше планлаштырыла. Петр Толстой әлеге чарада катнашырга ниятли.

Бүген шулай ук Татарстан Республикасы Дәүләт Советы рәисенең Дәүләт Думасы җитәкчелеге белән берничә очрашуы планлаштырылган. Очрашуларда федераль һәм төбәк парламентларының үзара эшчәнлеге, кануннарны камилләштерү мәсьәләләре турында сөйләшәчәкләр.

Моннан тыш Фәрит Мөхәммәтшин 13 февральдә башланып киткән “Кануннарны бергә язабыз!” парламент проекты турында сөйләячәк. Проект халык арасында гына түгел, федераль закон чыгару органнарында да зур кызыксыну уяткан.

